
作者：潘耒　清

本作品收錄於《觚賸續編/卷一》

小築聊成隱，衡門繞徑斜。

每多驚枕鳥，不斷暎窗花。

秋月橫漁艇，春風響緯車。

苦吟時有得，把酒玩年華。

震澤東回渚，鱸魚是舊鄉。

池菇鮮入饌，畦韭剪初香。

綠樹遮低屋，青苔繡短墻。

更多堪畫處，漁網掛斜陽。

綠滿平蕪處，輕風媚柳條。

蝶衣原自舞，燕語故相招。

竹裏斜通徑，門前半枕橋。

喧塵終不染，隔市亦非遙。

地僻人來罕，機忘鳥自群。

魚苗能種水，雁字得書云。

香靜憑風度，琴幽帶月聞。

溪邊帆影出，一望已紛紛。

籬下黃花徑，凝眸直遠天。

竹深留雉宿，草暖藉牛眠。

艷倚過墻杏，酣垂出水蓮。

情唯希種秫，難買傍湖田。

流水桃花路，來遊可問津。

指梅酸沁齒，摘芰冷侵唇。

客見將迎少，書成借貸頻。

乾坤容嘯傲，我敢任天真。

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

